02.02.2018
_________________________________________________

ქართული პრესის მონიტორინგი

სარჩევი:
3რეზონანსი


3კახაბერ ჯაყელი: ქართული პოლიტიკა ჭაობს დაემსგავსა (რეზონანსი)


4კვესელავა: მარგველაშვილი პრეზიდენტობისთვის კი არა, სახლში წასვლისთვის ემზადება (რეზონანსი)


5არძინბას კლანი ხაჯიმბას გადასაგდებად და "ხელისუფლებაში" დასაბრუნებლად ბრძოლას იწყებს (რეზონანსი)


6ლარიზაციის შედეგი მინიმალურია, სებ-ი ახალ რეგულაციაზე დაფიქრდა (რეზონანსი)


8"კონკურენციის სააგენტო კომპანიებთან დამარცხდა!" - არ არსებობს პასუხი კითხვაზე, თუ რატომ გახდა აუცილებელი ნავთობპროდუქტების ბაზრის კვლევის თავიდან ჩატარება (რეზონანსი)


9იმპორტიორები პროდუქტებს გაზაფხულამდე არ გააიაფებენ - "უახლოეს პერიოდში ეს, უბრალოდ, შეუძლებელია" (რეზონანსი)


9ბაღების გადასახადი: "მშობლები შოკირებული არიან!" - განსაკუთრებით რთული მდგომარეობა იქნება რეგიონებში (რეზონანსი)


10სამი ბიჭი ყოფილ კლასელს, სავარაუდოდ, ბანკეტის გამო დაუჭრია (რეზონანსი)


11რუსეთი ვლადიკავკაზის სკოლებში ოსური ენის სავალდებულო სწავლებას ეწინააღმდეგება (რეზონანსი)


11ახალი თაობა


11„დასავლეთმა შეიძლება ივანიშვილს პოლიტიკაში დაბრუნება აიძულოს“ -  ნინო ბურჯანაძე: სახელმწიფო ერთი კაცის საწარმოდ იქცა (ახალი თაობა)


13დავით ზურაბიშვილი: ვინ იქნება „ოცნების“ საპრეზიდენტო კანდიდატი? ეს მხოლოდ ივანიშვილმა იცის (ახალი თაობა)


14„მარგველაშვილი არჩევნებისთვის ემზადება“ - პრეზიდენტის ინიციატივამ „ქართული ოცნების“ წევრები შეაშინა (ახალი თაობა)


15დავით ლორთქიფანიძე: გუგული მაღრაძის განცხადებები საზოგადოებას აღაშფოთებს (ახალი თაობა)


16სანდრო ბრეგაძე: ნარკორეალიზატორები უმკაცრესად უნდა დაისაჯონ (ახალი თაობა)


17ფრანგი ექსპერტი: რუსეთის შესაკავებლად სანქციები არ კმარა (ახალი თაობა)


17სისხლიანი გარჩევა საბურთალოს წითელ ბაღში (ახალი თაობა)




 რეზონანსი 
კახაბერ ჯაყელი: ქართული პოლიტიკა ჭაობს დაემსგავსა (რეზონანსი) 
ავტ.: ია აბულაშვილი

ინტერვიუ პოლიტტექნოლოგიების სპეციალისტ კახაბერ ჯაყელთან 

კახაბერ ჯაყელი აცხადებს, რომ ქართული პოლიტიკური ველი დაჭაობებულია და ქვეყანაში პარტიები და პერსპექტიული პოლიტიკოსები არ არსებობენ. მისი თქმით, „ქართული ოცნება“ ვერაფრით ეგუება იმ გადაწყვეტილებას, რომ შესაძლოა მის სულიერ ლიდერს პოლიტიკა აღარ აინტერესებდეს, „ნაციონალული მოძრაობა“ კი წარსულშია ჩარჩენილი და საკუთარ აჩრდილს ესაუბრება. 
კახაბერ ჯაყელი „რეზონანსთან“ ინტერვიუში პრემიერ-მინისტრსაც აფასებს: „კვირიკაშვილი უფრო მოსაწყენად გამოიყურება, თითქოს დაკარგა პრემიერ-მინისტრის დამახასიათებელი დინამიკა და ენერგია, რომელსაც ამომრჩევლები ელოდნენ. ხშირად ეკონომისტები ამბობენ, რომ ხელმძღვანელის ტემპი ეკონომიკას გადაედება. ეს არის აფორიზმი, რომელიც თავის თავს ამართლებს. ტემპი რომ დაიკარგა, ეს ეკონომიკასაც ეტყობა. ეკონომიკის ექსპერტები კი გვპირდებიან 3,5%-იან ზრდას, მაგრამ, დღევანდელი რეალობიდან გამომდინარე, შეიძლება, ეკონომიკის ზრდა არც კი შეგვრჩეს ხელში. მმართველმა გუნდმა უნდა შეასრულოს დაპირებულის 20% მაინც. არ შეიძლება, ქვეყანა არსებობდეს სოციალური ფარის კონცეფციის გარეშე, ეს უნდა იყოს ახალგაზრდების გაუნათლებლობისგან, უმუშევრობისგან, ქვეყნიდან გაქცევისგან დაცვა“, - აცხადებს ჯაყელი და დასძენს, რომ დღევანდელ რეალობაში პოლიტიკურ ნაბიჯებს მხოლოდ კახა კალაძე დგამს, რომელიც ერთდროულად რამდენიმე საქმეზეა ორიენტირებული, მისი ყოველი მესიჯი კი ამბობს - „თბილისელობის საზომი თბილისზე ამაგია“. 

კვესელავა: მარგველაშვილი პრეზიდენტობისთვის კი არა, სახლში წასვლისთვის ემზადება (რეზონანსი) 
ავტ.: ნინო ქეთელაური

ინტერვიუ იგორ კვესელავასთან 

მეტრო "ვარკეთილის" ჩამონგრევა, დანაშაული მოზარდებში, უმაღლესი სასწავლებლების შემცირება, პრეზიდენტის შეწყალების უფლება - ესენი ის საკითხებია, რომლებზეც "რეზონანსი" იგორ კვესელავას ესაუბრა.

 კვესელავა მიიჩნევს, რომ შემაშფოთებელია, რომ ათასობით ადამიანის ბედი გაურკვეველ კომპანიებზეა დამოკიდებული, რომლებიც სხვადასხვა სამუშაოებს ასრულებენ. მისი თქმით, ვარკეთილის მეტროში მომხდარზე პასუხისმგებელი პირები სამაგალითოდ უნდა დაისაჯონ.  – „როდესაც ისეთ კომპანიას აბარებ ამხელა პასუხისმგებლობას, რომელიც საქმეში კარგად ვერ ერკვევა, ეს შეცდომა კი არა, დანაშაულია“, - აცხადებს კვესელავა და დასძენს, რომ ამ შემთხვევაში დავით ნარმანიას პასუხისმგებლობაზე საუბარი არ უნდა იყოს და აქცენტი სატენდერო კომისიასა და ზედამხედველობის სამსახურზეა გასაკეთებელი. 
იგორ კვესელავა მოზარდებში დანაშაულის ზრდის სტატისტიკაზეც საუბრობს და აცხადებს, რომ ეს ყველაფერი არასრულწლოვნებში დანაშაულის წამახალისებელი ის უთავნებო ლიბერალიზმია, რაც საგანმანათლებლო დაწესებულებებშია დამკვიდრებული. 

რესპონდეტი პრეზიდენტის განცხადებასაც ეხმაურება, რომლის თანახმადაც, არაძალადობრივ დანაშაულზე ჰუმანური მიდგომაა საჭირო. იგორ კვესელავას შეფასებით, გიორგი მარგველაშვილი, ედუარდ შევარდნაძის მსგავსად სახლში წასასვლელად ემზადება და მისი განცხადებები თუ ვეტოები უკვე აღარაფერს ნიშნავს. 
არძინბას კლანი ხაჯიმბას გადასაგდებად და "ხელისუფლებაში" დასაბრუნებლად ბრძოლას იწყებს (რეზონანსი) 
ავტ.: ეკატერინე ბასილაია

აფხაზური მედია ბოლო დღეებია, განიხილავს თემას, რომ ყველაზე გავლენიანი დაჯგუფება - არძინბას კლანი - ხელახლა გაერთიანდა და აქტიურ ბრძოლას იწყებს, რომ დე ფაქტო პრეზიდენტი რაულ ხაჯიმბა სახლში გაუშვას და მომავალ "პრეზიდენტად" საკუთარი კლანის წარმომადგენელი მიიყვანოს.
არც სოხუმში და არც თბილისში არ გამორიცხავენ, რომ პოლიტიკური ძალაუფლებისთვის ბრძოლა შეიძლება, კლანებს შორის დიდ დაპირისპირებაში გადაიზარდოს, მათ შორის გამორიცხული არც სისხლიანი გარჩევებია, რადგან აფხაზეთში კლანებს შორის გავლენების გადანაწილების გამო ვენდეტა ჩვეული ფორმაა და წლების წინ არძინბას კლანიც ორ მოსისხლე ბანაკად სწორედ ფინანსური გავლენების გადანაწილების გამო გაიხლიჩა.
"ექსპერტთა კლუბის" წევრი ირაკლი ცქიტიშვილი ამბობს, რომ არძინბას კლანის გააქტიურებას კრემლში გარკვეული ჯგუფები ლობირებენ და დიდია ალბათობა, სოხუმის რეჟიმის მმართველებად ისევ არძინბები დაბრუნდნენ, ხაჯიმბას შემცვლელი გახდეს ვინმე გვარად არძინბა და ამ კლანმა ისევ დაიბრუნოს ის გავლენა, რაც 90-იან წლებში ჰქონდა.
აფხაზურ მედიაში გამოთქვამენ ვარაუდს, რომ შესაძლოა, ან "მთავრობის" გადაყენება მოხდეს, ან რაულ ხაჯიმბას მოუწიოს თანამდებობის ვადაზე ადრე დატოვება, რადგან აფხაზეთში ხაჯიმბას წინააღმდეგ ბოლო დროს დიდი უკმაყოფილება დაგროვდა, ხოლო აღშფოთების ბოლო წვეთი იყო გასული წლის დეკემბერში 20-წლიანი პატიმრობამისჯილი ქართველი მებრძოლის, გიორგი ლუკავას გათავისუფლება, რასაც სოხუმში დიდი გამოსვლები და ხაჯიმბას გადაყენების მოთხოვნებიც მოჰყვა, ოპოზიციამ კი დე ფაქტო პროკურატურაშიც შეიტანა სარჩელი ხაჯიმბას მიერ "ერთპიროვნულად გადაწყვეტილი შეწყალების კანონიერების შესასწავლად".

თუკი დე ფაქტო მთავრობის გადაყენება მოხდება, ე.წ. პრემიერ-მინისტრის კანდიდატად სახელდება ადგურ არძინბა, რომელიც ახლა ე.წ. ეკონიმიკის მინისტრის პოსტს იკავებს და ერთ-ერთი გავლენიანი ფიგურაა აფხაზეთში. სწორედ ის იყო ინიციატორი, წლების წინ ორ მოსისხლე ბანაკად გადაქცეული არძინბას გვარის წევრები შესარიგებლად სოჭში შეეკრიბა, სადაც დაიგეგმა კიდეც მომავალი ერთობლივი გააქტიურება აფხაზურ პოლიტიკასა და ეკონომიკაში.

სოჭის შეკრებას ესწრებოდა 27 წლის ინალ არძინბა, კრემლის ჩინოსანი, რომელიც აფხაზეთში ყველაზე პერსპექტიულ ახალგაზრდა პოლიტიკოსად ითვლება და სოხუმში მის "გაპრეზიდენტებას" აქტიურად განიხილავენ.
ლარიზაციის შედეგი მინიმალურია, სებ-ი ახალ რეგულაციაზე დაფიქრდა (რეზონანსი) 
ავტ.: ნათია ახალაია

სტატიის თანახმად, მთავრობა ლარის სტაბილურობისთვის ახალ გზებს ეძებს. ლარიზაციის პროგრამის ამოქმედებიდან დღემდე, მის წარმატებულობაზე საუბრობდნენ, თუმცა, როგორც გაირკვა, მნიშვნელოვანი ხარვეზები არსებობს. 

სესხების გალარების პროგრამის ფარგლებში მოსახლეობის მხოლოდ 23%-მა გადაიყვანა უცხოურ ვალუტაში აღებული კრედიტები ლარში. დიდად არც ეროვნულ ვალუტაში ფასდადების მექანიზმი გამოიყენება. საბოლოო ფასის განსაზღვრისთვის ისევ დოლარი გამოიყენება. ასეთი ხარვეზები პროგრამის უსარგებლობაზე მეტყველებს.
ლარიზაციისთვის ახალი რეგულაციების შემოღებას არ გამორიცხავს საქართველოს ეროვნული ბანკის პრეზიდენტი კობა გვენეტაძე. მისი ინფორმაციით, 1 წლის განმავლობაში ფიზიკური პირების სესხების დოლარიზაცია 12 პროცენტული პუნქტით შემცირდა, რაც, მისი აზრით, პირველი ეტაპისთვის ცუდი მაჩვენებელი არ არის.
სპეციალისტები სხვაგვარად უყურებენ ეროვნული ბანკის პროგრამას. ეკონომისტი რატი აბულაძე ლარიზაციის ჩავარდნაზე საუბრობს. მისი თქმით, პროგრამა თუ ღონისძიება, რომელიც ვერ აღწევს დაგეგმილ მაჩვენებელს, არ სრულდება ბოლომდე და არ აქვს პროგნოზირებადი შედეგი, არის არაფრის მომცემი. სწორედ ასეთი შედეგებით განისაზღვრება მმართველობითი პასუხისმგებლობაც და ამიტომ გახდა აუცილებელი დამატებითი რეგულაციების შემოტანაც.
"კონკურენციის სააგენტო კომპანიებთან დამარცხდა!" - არ არსებობს პასუხი კითხვაზე, თუ რატომ გახდა აუცილებელი ნავთობპროდუქტების ბაზრის კვლევის თავიდან ჩატარება (რეზონანსი) 
ავტ.: მარი ჩიტაია

ნავთობის იმპორტიორებსა და მთავრობას შორის შესაძლოა, შეთანხმება შედგეს. კონკურენციის სააგენტოს გადაწყვეტილებით, საწვავის ბაზრის ხელახალი კვლევა იწყება. იმპორტიორებს მიაჩნიათ, რომ თითოეული კომპანიის განვითარებასა და მათ სამომავლო გეგმებზე მრავალმილიონიანი ჯარიმა ცუდად იმოქმედებს. ასე არ ფიქრობენ სპეციალისტები, რომლებიც კატეგორიულად ითხოვენ განმარტებას კონკურენციის სააგენტოსგან, თუ რატომ გახდა აუცილებელი კვლევის თავიდან ჩატარება.
სააგენტოს ხელმძღვანელი ნოდარ ხადური დეტალებზე ჯერჯერობით არ საუბრობს. მისი ინფორმაციით, შესაბამისი წერილები გადაეგზავნა როგორც სახელწმიფო ხელისუფლების ორგანოებს, ისე ბიზნესკომპანიებს.
ანალიტიკოსთა ნაწილი ფიქრობს, რომ შეთანხმება უკვე შედგა. ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტი პაატა ბაირახტარი ამბობს, რომ კონკურენციის სააგენტომ ნავთობპროდუქტების იმპორტიორებთან წააგო, რამდენადაც საკმარისზე მეტი მტკიცებულებების პირობებშიც ვერ შეძლო საქმის ბოლომდე მიყვანა.

-კონკურენციის სააგენტოს მიმართ კითხვები აქვს "მომხმარებელთა უფლებების დაცვის საზოგადოების" ხელმძღვანელ ბექა კემულარიას, რომლის თქმითაც, აუცილებელია გაკეთდეს დამაჯერებელი განმარტება, თუ რატომ გახდა საჭირო კვლევის თავიდან დაწყება.
იმპორტიორები პროდუქტებს გაზაფხულამდე არ გააიაფებენ - "უახლოეს პერიოდში ეს, უბრალოდ, შეუძლებელია" (რეზონანსი) 
ავტ.: ნათია ლომიძე

„რეზონანსის“ ცნობით, ბოლო პერიოდში ლარის გამყარება შეინიშნება, თუმცა, დღეს არსებული მონაცემები ბიზნესმენებს იმპორტირებული პროდუქციის გაიაფების საშუალებას ამ ეტაპზე არ აძლევს. 
პროდუქტების გაიაფების არ სჯერათ თავად მომხმარებლებს. მათი აზრით, სიძვირე დღეს ყველგან შესამჩნევია და მათი ბიუჯეტი ყოველდღიურ ხარჯებს ვეღარ სწვდება.
ბაღების გადასახადი: "მშობლები შოკირებული არიან!" - განსაკუთრებით რთული მდგომარეობა იქნება რეგიონებში (რეზონანსი) 
ავტ.: თეო გუდავაძე

საბავშვო ბაგა-ბაღებში გადასახადის შესაძლო დაწესებას საზოგადოების უკმაყოფილება მოჰყვა. უმრავლესობა ფიქრობს, რომ საქართველოში საკმაოდ მძიმე სოციალური პირობებია და ბაღისა და სკოლის უზრუნველყოფა სახელმწიფოს ვალდებულებაა. შესაძლოა, გადასახადი შერჩევითობის პრინციპით დაწესდეს, მრავალშვილიან და სოციალურად დაუცველ ოჯახებს შეღავათი გაუკეთდეთ, მაგრამ მშობლები მაინც პროტესტს გამოთქვამენ. ისინი ფიქრობენ, რომ ბაღი აუცილებლად უფასო უნდა იყოს.
სტატიის დასასრულს, ხაზგასმულია, რომ გარკვეული კატეგორიის ოჯახის ბავშვებისთვის ბაღებში გადასახადის შესაძლო დაწესებაზე პრემიერ-მინისტრმა სამთავრობო გუნდის წარდგენისას ისაუბრა.  პროექტი ჯერჯერობით მუშავდება.
სამი ბიჭი ყოფილ კლასელს, სავარაუდოდ, ბანკეტის გამო დაუჭრია (რეზონანსი) 
ავტ.: თიკო ოსმანოვა

ალ. ყაზბეგის გამზირზე მდებარე ე.წ. წითელ ბაღში, 35-ე სკოლის 3 მოზარდი, სავარაუდოდ, ყოფილმა თანაკლასელმა დაჭრა. ბრალდებული, რომელიც პირველ ექსპერიმენტულ სკოლაში სწავლობდა, პოლიციამ უკვე დააკავა. როგორც ერთ-ერთი მოწმის ადვოკატი აცხადებს, დაპირისპირება ბანკეტის ორგანიზებამ და ყოფილი კლასელების დაპატიჟებამ გამოიწვია.
დაკავებულს 3-დან 6 წლამდე თავისუფლების აღკვეთა ემუქრება. საქმის ცხელ კვალზე გახსნასთან დაკავშირებით შს სამინისტრომ განცხადება გუშინ საღამოს გაავრცელა.
რუსეთი ვლადიკავკაზის სკოლებში ოსური ენის სავალდებულო სწავლებას ეწინააღმდეგება (რეზონანსი) 
ავტ.: ნინო ქეთელაური

გამოცემის ცნობით, რუსეთის ფედერაციის სუბიექტებში სკოლაში მშობლიური ენის შესწავლაზე დიდი აჟიოტაჟია. საუბარია ავტონომიების მიერ სკოლებში ადგილობრივი ენების სწავლების დანერგვაზე, რასაც მოსკოვი ეწინააღმდეგება და მოსწავლეების უფლების დარღვევად აფასებს, მიიჩნევს რა, რომ ამას მხოლოდ ნებაყოფლობითი ხასიათი უნდა ჰქონდეს. განსაკუთრებით მძაფრია ამ თემაზე დაპირისპირება ჩრდილოეთ ოსეთში.
ჩრდილოეთ ოსეთის განათლების მინისტრი აცხადებს, რომ მოზარდები ოსური ენის შესწავლის სურვილს გამოთქვამენ და მათ ამის საშუალება უნდა მიეცეთ და არჩევანი ნებაყოფლობითი იყოს. 

ახალი თაობა 

„დასავლეთმა შეიძლება ივანიშვილს პოლიტიკაში დაბრუნება აიძულოს“ -  ნინო ბურჯანაძე: სახელმწიფო ერთი კაცის საწარმოდ იქცა (ახალი თაობა) 

ავტ.: შორენა მარსაგიშვილი 

ინტერვიუ ნინო ბურჯანაძესთან 

„ახალ თაობასთან“ ინტერვიუში ნინო ბურჯანაძე ადასტურებს ინფორმაციას საპრეზიდენტო არჩევნებში მონაწილეობის შესახებ, თუმცა, ამბობს, რომ თუკი ოპოზიციური ერთობა შედგება და რომელიმე პოლიტიკური პარტია მასზე ძლიერ კანდიდატურას წამოაყენებს, კომპრომისზე წასვლა შესაძლებელია. ბურჯანაძის თქმით, საზოგადოებამაც და პოლიტიკოსებმაც კარგად უნდა გაიაზრონ თუ რა დიდი მნიშვნელობა აქვს პრეზიდენტის პოსტზე ძლიერი პოლიტიკოსის ყოფნასა და ხელისუფლებასთან დაპირისპირებაში გამარჯვებას. – „ოპოზიცია უნდა გაერთიანდეს იმის წინააღმდეგ, რომ სახელმწიფო იქცა ერთი კაცის საწარმოდ, ერთი ადამიანის ღობის შიგნით შემოსაზღვრულ ტერიტორიად. ივანიშვილს შეუძლია გადააადგილოს პრემიერ-მინისტრები,  მოთხაროს მთელი გურია და აჭარა და საკუთარ ეზოში გადმორგოს, შეუძლია ისე შეუცვალოს თბილისს იერსახე, რომ არავის ჰკითხოს. ეს ქვეყანა აღარ არის ჩვენი. ან ვაცნობიერებთ იმას, რომ ვკარგავთ სახელმწიფოებრიობას და გადავდივართ ერთი კაცის შპს-ს დაქვემდებარებაში, ან ვიბრძოლებთ იმისთვის, რომ ქვეყანაში პოლიტიკური რეალობა შეიცვალოს“, - აცხადებს ბურჯანაძე, რომელიც ფიქრობს, რომ თუ საზოგადოება კვლავ ბიძინა ივანიშვილის მილიარდებით არ მოიხიბლება, ერთიანი ოპოზიციის კანდიდატს გამარჯვების შანსი აქვს. 

„დემოკრატიული მოძრაობის“ ლიდერის თქმით, ოპოზიციას ბიძინა ივანიშვილის ფინანსურ რესურსთან დაპირისპირების საშუალება არ გააჩნია და თუკი პოლიტიკოსები არ შეთანხმდებიან იმაზე, რომ ექსპრემიერის ფულზე არ უნდა გაიყიდონ, მაშინ გაერთიანებას აზრი დაეკარგება. 

ჟურნალისტის რეპლიკაზე, რომ ბიძინა ივანიშვილმა შესაძლოა თავად მიიღოს საპრეზიდენტო არჩევნებში მონაწილეობა, ნინო ბურჯანაძე პასუხობს: „გამორიცხულია ივანიშვილმა თავისი კანდიდატურა დაასახელოს, თუ, რა თქმა უნდა, დასავლეთი არ აიძულებს ამის გაკეთებას. თუმცა, არა მგონია, საქმე იქამდე მივიდეს. ბიძინა ივანიშვილს არ სჭირდება პრეზიდენტის სახელი, როდესაც თავი სრულიად სამყაროს მეფე ჰგონია.  ის არ აიღებს ზედმეტ პასუხისმგებლობას“. 

ნინო ბურჯანაძე „ახალ თაობასთან“ ინტერვიუში სამომავლო გეგმებზეც საუბრობს და ამბობს, რომ არჩევნებში გამარჯვების შემთხვევაში, უპირველესად რუსეთთან მოლაპარაკებებსა და აფხაზეთისა და სამაჩაბლოს დაბრუნებაზე მუშაობას დაიწყებს, რაც რთული, მაგრამ აუცილებელი პროცესია. 

დავით ზურაბიშვილი: ვინ იქნება „ოცნების“ საპრეზიდენტო კანდიდატი? ეს მხოლოდ ივანიშვილმა იცის (ახალი თაობა) 

ავტ.: ნათია ხურცილავა 

ინტერვიუ დავით ზურაბიშვილთან 

დავით ზურაბიშვილი მოახლოებულ საპრეზიდენტო არჩევნებზე საუბრობს და აცხადებს, რომ თუკი ოპოზიცია ერთიან, ძლიერ კანდიდატურაზე არ შეთანხმდება, არჩევნები სიმბოლურ, არაკონკურენტუნარიან სახეს მიიღებს და მასში აუცილებლად გაიმარჯვებს ხელისუფლება. 

ზურაბიშვილი მიიჩნევს, რომ ხელისუფლებას არჩევნებისთვის კანდიდატურა ჯერ კიდევ არ შეურჩევია და ამ ეტაპზე მხოლოდ ბიძინა ივანიშვილმა იცის თუ ვინ დასახელდება. 

პოლიტიკოსის განცხადებით, ფაქტობრივად, გამორიცხულია, რომ ექსპრემიერმა არჩევნებში მონაწილეობის სურვილი გამოთქვას, რადგან ეს მის ხასიათში არ ზის - „ერთი წუთით წარმოვიდგინოთ, რომ ბიძინა ივანიშვილი პრეზიდენტი გახდა, თან საპრეზიდენტო რესპუბლიკა არ გვაქვს, მაგრამ პრეზიდენტი პრემიერ-მინისტრის უფროსი იქნება. ეს ნორმალურია?! რაში სჭირდება? არა მგონია, ახლა ეგ ტვირთი აიკიდოს. ამიტომ, მე ვფიქრობ, ბიძინა ივანიშვილს თავისთვის ჰყავს შერჩეული კანდიდატი, მაგრამ ჯერ არ ეუბნება არავის“ - აცხადებს ზურაბიშვილი და დასძენს, რომ „გიორგი კვირიკაშვილის კანდიდატურა რეალურად განიხილებოდა, მაგრამ ბოლო დროს, თვითონაც უარზეა“. 

რაც შეეხება „ქართული ოცნების“ მხრიდან გიორგი მარგველაშვილის მისამართით კრიტიკის გააქტიურებას, დავით ზურაბიშვილი აცხადებს, რომ ეს ბუნებრივია, რადგან ერთი მხრივ, სახელისუფლებო გუნდის აზრით, შესაძლოა პრეზიდენტმა მოახლოებულ არჩევნებში კენჭი იყაროს, მეორე მხრივ კი, მისი ლანძღვით სახელისუფლებო გუნდის წევრები ბიძინა ივანიშვილის გულის მოგებას ცდილობენ. 

„მარგველაშვილი არჩევნებისთვის ემზადება“ - პრეზიდენტის ინიციატივამ „ქართული ოცნების“ წევრები შეაშინა (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით, გიორგი მარგველაშვილისა და „ქართული ოცნების“ დაპირისპირება ამ კვირაშიც გაგრძელდა. სახელისუფლებო გუნდის გაღიზიანება პრეზიდენტის ბრძანებულებამ გამოიწვია, რომლის თანახმადაც არაძალადობრივ დანაშაულებებთან მიმართებით შეწყალების წესი იცვლება და უფრო ჰუმანური ხდება. 
„ქართული ოცნების“ წევრები ზაზა გაბუნია და დიმიტრი ხუნდაძე ფიქრობენ, რომ გიორგი მარგველაშვილის ეს ინიციატივა მოახლოებულ საპრეზიდენტო არჩევნებს უკავშირდება და მისი ჰუმანურობით ნაკლებად არის განპირობებული. ზაქარია ქუცნაშვილი კი მიიჩნევს, რომ გიორგი მარგველაშვილი მეორე ვადით პრეზიდენტობისთვის ემზადება და ამყარებს იმ იურიდიულ პლატფორმას, რომლის გამოყენებითაც შეწყალების გამო მის მიმართ ბრალის დადება გართულდება. 

„ქართული მარშის“ ლიდერი ლადო სადღობელაშვილის განცხადებით, მართალია ხელისუფლებაში არ იციან ვინ იქნება მათი კანდიდატი, თუმცა, უკვე აქტიურად მსჯელობენ იმაზე, რომ მთავარი ოპონენტი გიორგი მარგველაშვილია და არც მეორე ტურს გამორიცხავენ. 

დავით ლორთქიფანიძე: გუგული მაღრაძის განცხადებები საზოგადოებას აღაშფოთებს (ახალი თაობა) 

ავტ.: გულიკო ბალაძე 

ინტერვიუ დავით ლორთქიფანიძესთან 

„ახალი თაობა“ დაინტერესდა როგორ აფასებს ყოფილი დეპუტატი და „ქართული ოცნების“ წევრი დავით ლორთქიფანიძე ქვეყანაში არსებულ სოციალურ მდგომარეობასა და გუგული მაღრაძის განცხადებებს. ლორთქიფანიძე ფიქრობს, რომ გუგული მაღრაძის განცხადებები საზოგადოებას ხშირ შემთხვევაში აღაშფოთებს, თუმცა, არის შემთხვევები, როდესაც ცალკეული ფრაზები კონტექსტის გარეშე ვრცელდება, ამიტომ პოლიტიკოსმა ორაზროვანი შეფასებებისგან თავი უნდა შეიკავოს. 
დავით ლორთქიფანიძე ადასტურებს, რომ საქართველოში მძიმე სოციალურ-ეკონომიკური მდგომარეობაა, თუმცა, აქვე იმ პროექტებსაც ასახელებს, რომლებიც „ქართული ოცნების“ ხელისუფლებაში მოსვლის შემდეგ განხორციელდა და რომლებმაც მოსახლეობის ცხოვრების დონე გააუმჯობესა. 

სანდრო ბრეგაძე: ნარკორეალიზატორები უმკაცრესად უნდა დაისაჯონ (ახალი თაობა) 

ავტ.: ნონა ცაბაძე 

ინტერვიუ სანდრო ბრეგაძესთან 

„ქართული მარშის“ ლიდერი სანდრო ბრეგაძე აცხადებს, რომ მათი იურისტების გუნდი რევოლუციურ კანონპროექტზე მუშაობს, რომელიც ქვეყანაში ნარკოპოლიტიკას დაარეგულირებს. მისი თქმით, ნარკორეალიზატორები უმკაცრესად უნდა დაისაჯონ, მაგრამ, დოკუმენტი არ იქნება ნარკომომხმარებლების წინააღმდეგ მიმართული. 

სანდრო ბრეგაძის განმარტებით, დღეს ნარკორეალიზატორებს ხელისუფლების ზედა ეშელონებში მყოფი პირები მფარველობენ, თუმცა, პარლამენტმა უნდა გაიაზროს, რომ თუკი „ქართული მარშის“ წარდგენილ კანონპროექტს არ დაამტკიცებს, ქუჩაში ასეულობით ათასი ადამიანი გამოვა. 

ბრეგაძე ინტერვიუში სხვადასხვა ინიციატივასაც აჟღერებს. ერთ-ერთის თანახმად, მინისტრებსა და მათ მოადგილეებს პრემია-დანამატების აღება უნდა აეკრძალოთ, აღნიშნული თანხა კი მრავალშვილიან ოჯახებს დაურიგდეთ. 
ფრანგი ექსპერტი: რუსეთის შესაკავებლად სანქციები არ კმარა (ახალი თაობა) 

ავტ.: მარიამ მჭედლიშვილი 

ფრანგი ექსპერტი რუსეთის საკითხებში მატიე ბულეგი დარწმუნებულია, რომ კრემლის პოლიტიკის შეკავებას დასავლეთი მხოლოდ სანქციებით ვერ მოახერხებს. მისი თქმით, აშშ-ს სახელმწიფო დეპარტამენტმა უნდა შეიმუშავოს სტრატეგია, რომელიც რუსეთის მუქარებს ადეკვატურად უპასუხებს. 

მატიე ბულეგი ფიქრობს, რომ საქმე, შესაძლოა სამხედრო დაპირისპირებამდეც მივიდეს, რადგან რუსეთი პროვოკაციულ ქმედებებს არ ერიდება. მისივე თქმით, კრემლი გეოპოლიტიკური მარცხის თავიდან ასაცილებლად სამხედრო ქმედებებს რომ იწყებს, ეს საქართველოს, უკრაინისა და სირიის მაგალითებიდანაც ნათელია. 
სისხლიანი გარჩევა საბურთალოს წითელ ბაღში (ახალი თაობა) 

გამოცემა 31 იანვარს მომხდარი ინცინდენტის შესახებ წერს, რომლის დროსაც 35-ე სკოლის სამი მოსწავლე დაჭრეს. სამართალდამცველებმა ეჭვმიტანილი ცხელ კვალზე დააკავეს. 

ბრალდებულის ადვოკატი, ირმა ჭკადუა აცხადებს, რომ მისი დაცვის ქვეშ მყოფი პოლიციაში თავად გამოცხადდა. 

მოწმის სტატუსით დაკითხული ერთ ერთი მოზარდის ადვოკატი, რამაზ ჩინჩალაძე განმარტავს, რომ დაპირისპირება სკოლის დამამთავრებელი ბანკეტის გამო მოხდა, რადგან რამდენიმე პირის ღონისძიებაზე მისვლა კლასის ნაწილს არ სურდა, სწორედ ამ თემის განსახილველად შეიკრიბნენ მოზარდები წითელ ბაღში, რასაც კონფლიქტი მოჰყვა. 

